
Uunga siunnersuut: Inuit innarluutillit tapersersorneqarnissaannut Inatsisartut inatsisaat nr. xx, xx. xxx 

2019-imeersoq. 

(Peqqissutsimut, Isumaginninnermut Inatsisinillu atuutsitsinermut Naalakkersuisoq) 

(Siullermeerneqarnera) 

 

Demokraatini nuannarutigaarput innarluutillit atugaasa pitsanngorsarneqarnissaat sulissutigineqarmat.  

Isumalluaammerpugut Naalakkersuisut saqqummiussinerminni allammata innuttaasut ataasiakkaat 

piginnaanikillisimasut imaluunniit annertuumik innarluutillit aaqqiiniarnermi akuunerusalernissaat 

inatsisikkut qularnaarniarneqartoq.  

Inuit piginnaanikittunngorsimasut taama inuunissartik nammineq qinerneq ajorpaat aamma taamaatumik 

pingaartutut isigaarput inuit taakkorpiaat periarfissaat maannakkut pisinnaatitaaffinngussammata.  

PIngaaruteqarpoq immikkoortup aningaasaliiffigineqarnissaa, oqallisineqarsinnaavoq aningaasaliissutissat 

sulisunut imaluunniit pilersaarusiortunut atorneqassanersut, tamannarpiarliuna pillugu 

isumalluaammersugut oqaratta nuannaarutigalugu inatsisikkut akuutitsinerunissaq qularnaarneqassasoq, 

tassani pineqarlutik inuit piginnaanikillisimasut taakkulu ilaqutaat.  

Allatulli pisinnaatitaaffeqarluni periarfissaqarlunilu ataqqinartumik inuuneqarsinnaalerneq alloriarneruvoq 

annertooq, pitsaanerusumik inuuneqalernissamut alloriarnerummat taamaattumik tamatumap 

aqqutissiuunneqarnera nuannaarutigeqaarput.  

Taamatut oqaaseqarluta siunnersuut suliareqqitassanngorlugu Ilaqutariinnermut Peqqissutsimullu 

Ataatsimiititaliamut iinnersuupparput, Demokraatinilu qilanarpugut tassani suleqataaqqinnissatsinnut.  

 

 

 

 


